
Quella varietad culturala 
avain be nus

Cuira: Success per l’1. Festa da cultura
DA GION NUTEGN STGIER / ANR

� L’interess per l’occurrenza è stà fitg 
grond. Bunamain 500 persunas èn sa 
mussadas sco ambassaduras per la 
cultura grischuna. Las furmaziuns da 
chant e da musica han dà a la saira ina 
nota singulara e testifitgà che la cultu-
ra viva en noss chantun e quai co. Ina 
vaira fulla en la sala dal cussegl grond tar 
l’1. Festa da cultura grischuna da l’emna 
passada. Il lieu nua che normalmain vegn 
fatg politica è sa transfurmà en ina sala 
empernaivla, cun ina tempra chauda e 
cun producziuns culturalas da tut gener. 
Far attent a la varietad culturala en noss 
chantun e cunzunt far attent la regenza 
ed il parlament chantunal a la muntada 
da la cultura en il Grischun e lura er da 
sustegnair quella pli generusamain. Quai 
è stà l’intent da l’occurrenza ch’è stada en 
tuts fatgs in success.

Eveline Widmer-Schlumpf 
e Michael Pfäffli

Da sanestra fin dretg era bunamain re­
preschentada l’entira prominenza politi­
ca dal Grischun. Vesì han ins er 20 depu­

tadas e deputads, gea schizunt da quels 
che han suenter l’occurrenza segir midà 
lur tenuta envers la cultura grischuna. Els 
ed ellas vegnan en la sessiun da favrer dal 
cussegl grond segir ad intimar il parla­
ment da sustegnair en l’avegnir pli ferm 
la cultura. Fieu e flomma per la cultura 
grischuna è cunzunt er Eveline-Widmer-
Schlumpf, l’anteriura cussegliera federala. 
Ella è stada da la partida a la gronda festa 
da cultura e stada fascinada da tut las pro­
ducziuns culturalas. Ludà la saira cultu­
rala ha lura er Michael Pfäffli, il president 
dal cussegl grond, el ch’è vegnì cun grond 
plaschair da San Murezzan a Cuira per 
assister a l’1. Festa da cultura grischuna. 
Dal departament da cultura n’han ins ve­
sì nagin represchentant ubain ina repre­
schentanta e quai è tuttina in affrunt en­
vers ils organisaturs. 

Tuts da la medema opiniun
Tranter las producziuns da musica e da 
chant, e quai dal jodel tar il rap, da la mu­
sica classica tar il chant popular e dal saut 
tar la producziun da teater èn vegnids a 
pled ils ambassadurs e las ambassaduras 
da la cultura grischuna. Ils 15 umens e 

dunnas han fatg attent a la gronda varie­
tad culturala en noss chantun, a l’impur­
tanza da sustegnair quella e lura er da 
prender pli serius las pretensiuns dals nu­
merus purtaders da la cultura. Durant lur 
statements a favur da la cultura grischu­
na èn ils referents e las referentas adina 
puspè vegnids interruts da l’applaus dals 
500 preschents,

Ils organisaturs èn cuntents
Manà tras il program ha l’actur Nikolaus 
Schmid, el ch’è er stà in dals iniziants 
principals da l’1. Festa da cultura gri­
schuna. El saja fitg cuntent cun la saira e 
cunzunt er inchantà dal grond interess 
per l’event da cultura. L’occurrenza saja 
er in cler segn en direcziun regenza e par­
lament che haja propi da far pondera­
ziuns da sustegnair anc dapli la cultura 
grischuna, ella che saja er ina ferma pitga 
dal turissem e da l’economia. Sa mussà 
ventiraivel suenter la gronda festa da cul­
tura è er Giovanni Netzer, l’intendant da 
l’Origen Festival Cultural. L’occurrenza 
fetschia bain a la cultura professiunala e 
laica, omaduas da gronda valur per il 
mund cultural da noss chantun.

Christoph ed Eveline Widmer-Schlumpf èn vegnids cun plaschair a la saira culturala. FOTOS G. N. STGIER

Carlo Portner (a san.), l’anteriur president da la cumissiun da cultura, en discussiun cun l’architect Valentin Bearth.

Da la partida a l’occurrenza èn er stads il deputà Jon Pult (a san.) ed il rapper Gian-Mar-
co Schmid (Gimma).

Arnold Spescha, in um che viva per la cultura grischuna.

Il president dal cussegl grond Michael Pfäffli cun Leo Thomann, il president communal 
da Surses.

S’engascha ferm per la cultura grischuna: La deputada Claudia Troncana.

Andreas Gabriel da la Lia Rumantscha cun Miriam Diethelm da l’Origen Festival Cultural.

